
Ka kae a lima ba
kena pala nga
Paska, nae Iesus ke
lele ngae Betani. Ka i a 
maga ae Lasarus amae Iesus
pasigipage nga mateng pala.
Minmina nae Maria ke rave 
saulang inte a koina lolo
ora kunna bollau, na ke
kelingia nge Iesus kaena puname. 
Ba ke taupunu rea ka gilina
bulvunna. Na saulang laeala koina
lolongana ke paponue bale. 



Na te e nga Pana Tangulelu Ba Lua, ora giana nge
Iuras Iskariot, ke loa ta piris re kapunu ba ke role 
kerea ta i nge ule Iesus nga
kamareame. Na ka ina piris
nginngina ke longe Iuras
pangamologangana laeala, na
ri ka loreasereng raumana. 
Ba keke patokala ta ri
tungnge lollokanna
palu te i. Minmina
nae Iuras ke ella
ta pamau te
ta i ulonge
Iesus nga
kamareame. 



Na barangalele rae Iesus kanna
keke kuma kurumea Iesus
pangamologangana te ri. Na keke
kalitupe orume ta ri kaninge kaning
e nga Paska. Ka ineke kaninni, nae
Iesus ke rave beret palu, na ke
kalapage Nutu ba ke regipale beret 
laeala. Na ke tunge ta barangalele
ra kanna ka rolengana kerea
roma, “Ngaka rave, 
na ngaka kania. 
Beret laekolong
ka i a mirau.” 



Na i ke rave gato te e ponu ka uain, 
ba ka ine kalapage Nutu tapu, na i
ke tunge gato laeala te ri ka
rolengana kerea roma, “Ngaka inu
nga gato laekolong, miau kinung. Iau
ka role minmina kurumea, uain nga
gato laekolong ka i a totogu ore nga
piunga ba bonga a Nutu la kumangng
kia. I ke la kengalingia totogu ta 
kalaungapage ragau
papatu. Ke la 
kengalingia ta 
kumangng ka 
pamau ta i
osungrurunge baingarea
reke sosoali nga raguna.”



Nae Iesus ke role kae Pita roma, “Saimon, Saimon, 
one ngo longo masi. Satan ke ballaga ta iau ngatangng
ta i avanga miau basema agau ine nge lulumatagtage
pailli kanname na mamaureame ngeke pupu balakala.
Ava iau ka kava te Nutu tapu ta i kalaunga one ta 
baina lopatokona ae one nga manenasa ronga. Ba nga
ino one ngo kampiliu
muni, na ngo
paginggingia
kolingang memena.” 



Avae Pita ke ale roma, “Avolau, iau ka momo ta loanga
ta pulangkala ba ta mateng kala nge one.” Nae Iesus
ke ale ka rolengana kia roma, “Pala ta kukulega
toangako sonrau, na one ko la kaulingkala iau pa 
mologi roma, ona sana longmatana kau.” 



Nae Iesus ke loa kala nga
barangalele ra kanna ta 
malle te eke patoe kae
Getsemani. Na ke role 
kerea roma, “Miau ngaka
tara nakai, ava iau nga loa
ta kavang te Nutu naꞌina.”



Ba i ke role roma, “Abba! 
Tamau! One ka kanga ka 
gingginga ta kumangng
ka orume kinung. 
Minmina na ngo
ravupatali ka gato laekia
a miralali nge iau. Ava ka
sana matea ta one 
kumangng kurumea
laungana. Ke sa. Ka matea
ta one kumangng kurumea
longangana.” 



Minmina nae Iuras ke rave ra balingkana palu, kala 
barangalele palu ra piris re kapunu kanrea, ba
Parisiome ravollalaukerea palu, na ke taoamuga
kerea ta inaeala. Ba ri keke paupaue guneme, 
ba olamaname, kala nga oru re nga baling. 
Minmina na te e nge ri ke magala
ka resalla nga akumangngatulu
ora piris e kapunu kanna. Ba 
ke saꞌvatote longana nga
bavana e pe. Avae Iesus ke
ala rea roma, “Sana ngaka
kuma ka bainga laekolong!” 
Na i ke kali ka agau laeala
longana ba ke papea muni. 



Nae keke laue Iesus, ba keke loa kia lakallo ta bale 
ae piris e kapunu. Bae Pita ke lolakurume rea bole, 
ava ke momo ngatauga nge ri isura. Na 
kurtalinglingme keke
patue sia ngaliua nga
malle e ngallo nga
savanau ore nga bale 
laeala, ba keke
tattarataliue. 
Bae Pita ke tara
kala nge ri bole.



Ngarume na
akumangngatulu a piris
e kapunu kanna, a i a 
agau ae Pita saꞌvatote
longana akia te, ke role 
kia roma, “Iau ka kela one 
kala nge i nga ura nga bega
ra oliv.” Nae Pita ke kausikala
muni, ba ka panna laeala mana 
na kukulega ke toako. Nae Pita 
ke lelemalaga lagapotu ba ke tani
raumana. 



Na ra nginngina kinung keke sigipaga
ba keke loa kae Iesus ta 
pangamaisinge nge Pilatus raguna.
Ka bainae Pilatus ke ballage Iesus
roma, “Ka one a kelangpatali ae 
Iurame, o ke sa?” Nae
Iesus ke ale roma, “Ke
base ino role.” Nae Pilatus 
ke bai ta ulongmalagange
Iesus, minmina na i ke role 

kerea base ma ine role kerea
pala. Ava ri keke rereli kaligi
roma, “Ngo katupite nga
maiskovu! Ngo katupite nga
maiskovu!” 



Ka baina nae Pilatus ke pulia
Iesus te ri ta katungpitange
nga maiskovu. Minmina na ra
balingkana keke rave Iesus.
Nae Iesus ke loa ka tolongana
ka maiskovu ae i ta malle a ri
ke patoe kae Malle A Agau
Gilina Bagana, ba oreke patoe
nga kaling ae Iburume kae
Golgota.



Na keke katupite nga maiskovu nga
inaeala. Ba pana lua keke katupita rea 
nga maiskovume kala nge i. 
Keke katupite te
nga bava e pe 
ba te nga bava
a laeva, bae 
Iesus ka i
ngaliua. 



Ka osuguna kurumea, kae ka sana lamana. Ba malo
laeala e bollau eke kone ma i a lengakala ngallo nga
tempel ke marae ka rina lua. Nae Iesus ke kiu kaligi
roma, “Tamau, nga ulo iau nga
kamang.” Ka ine role 
minmina tapu, 
na i ke mate. 



Minmina na ka ina kae barelulu, nae
Iosep e ngae Arimatea a i a avolau
te e nga reke taoamugmuga
ka Iurame ba agau e 
momalle Nutu
kelangapatalingana
atungana bole ke
kanimaipite
mataunga. 

Na ke loa te Pilatus ba 
ke palonge ta i ravunge 

Iesus lavusakia.



Minmina nae Iosep ke rave malo
matana ore pe raumana, na ke
ravupisigia Iesus nga
maiskovu ba ke lulupite
ka malo laeala. Na ke
pakenoe ngallo nga
baveng e nga talunge
agau e mate ngia a 
ri ke kuma kia 
lakallo nga lollo.

Na i ke patate lollo e 
bollau ta patangapite

baveng kaona kia.



Me ngangaila, ka kae e ngarume nga
kae orae Iurame nga kalingtupunge
oru re nga kae a Sabat, 
na re kapunu nga pirisme
bae Parisiome keke loa
te Pilatus.



Na keke role kia roma, “Avolau, 
mangng ka lomangnggaliu roma, 
ka ine momo mauli tale, 
na agoangakana laeala
ke role roma, ‘Ngarume
nga kaeme ka ri
mologi, na iau ka la 
sigingpaga muni.’”



Ka baina keke loa, na keke
pulakalamasia baveng laeala ka 
ulongareangana ka killa
te nga lollo e patapite
kaona. Killa laeala ke
parototokale agau te
ta i nga manenasa
pulangpatalia malle
laeala. Ba keke ule 
ra balingkana palu

ta ri kelangalelepatali ta malle laeala bole.



Na ka ina kae a Sabat rongo tapu ba
kae ke paturu ta magolung ka kae
e kapunu nga kumangng maina
laeala, nae Maria 
Magaralene kala nga
Maria laeala a i ae 
Iems riluae Iosep
nareame keke loa
ta ri kelange malle
laeala eke pullue

Iesus ngia. 



Na oru giongana tane bollau ke lele
ina anggelo te orae Nutu kanna
sopisigi nga tava, na ke loa ba
ke patalele patali ka lollo
laeala e bollau. Na ke
tarapai ngia. Ba ra
balingkana nginngina
reke
kelalelepatantali
ta malle laeala keke mammalu ka 

mataungareangana
kia, na keke lele ma 
ragau reke mate. 



Ava anggelo laeala ke role ka ravale
lua nginngina roma, “Sana ngaka
matau kurumea, iau ka 
laumatana roma, onemea
kaka atu ta kelanga
te Iesus orame
ke katupite nga
maiskovu. I ke sane 
momo ikia. Ke 
sigipaga tapu

kurumea
pangamologa a i rolea
pala. Ngaka atu, na
ngaka kele malle

laeala a i keno ngia pala.”



Ka baina ravale nginngina keke kutapu
bolvole eke kaꞌe baveng laeala ka 
mataungarea ba loreasereng
ngareangana e bollau raumana. 
Na keke pira ta turung paka
barangalele rae Iesus kanna. 



Ka ineke pirpira na ka pannasa
mana nae Iesus ke kalipa kerea
nga pamau ba ke sinro kerea. Na 
keke loa te i na keke kapite nga
kaena puname, ba keke
kalapagpage.



Ba ngarume, nae Iesus ke lele nga Pana Lua Ba 
Tangulelu ka ineke tattara ka bongapaikalangarea

kerea nga pala ta kaning. Na i ke mologa kerea
kurumea ina sana loreapatokona ba sana omorea ta 

longa ta pangamologa rae ra nginngina reke kele
ngarume nga sigingpagangana nga mateng. Ba ka inae
Iesus Avolau role kerea minmina tapu, nae Nutu ke

ravupataea ta mallena nga tava. Na i ke tara nga
Nutu bavana nga kamana e pe.

Iau ka role 
minmina kurumea, 

Nutu matengraumanangana ka ragau
re nga mogalo laekia e ngape ke bollau
raumana. Minmina na i ke tunge Tuna a 
i a go kena mana ae i, ta baina ragau

ra loreapatokona te i sane ngeke
sanrea, ava ngeke rave 

mauling e momo
passavele.



Rom 3:23
kurumea, ri kinung keke bavaia bainga reke sosoali nge
Nutu raguna. Ba ri kinung ka ruvireasa ta ri leleng ma 

Nutu ore tupu mannangana.

Rom 6:23
Iau ka role minmina ta alanga nga bainga e nga bainge
bainga reke sosoali ka i a mateng. Ava tunga a Nutu 

tungumane ka i a mauling e momo passavele ngallo nge
Karais Iesus A Avolaukita.



Iburume 9:27
Nutu ke pulia ragau kinung ta ri kinung ngeke mate pa 
kena. Ba ngarume na keke la meising nga kalingnana.

Epesus 2:8,9
Iau ka role minmina kurumea, Nutu ke ravulele miau ka

lopengana ae i a i tungumane te miau kurumea
lomiaupatokonangana te Karais. Ba ollaeala ke sane pa 

nge miau muni. Ke sa. Ka i a tunga orae Nutu tungumane.
Ka sana i a kuru e nga kumangng a miau ka kuma kia. 

Minmina na agau te nga manenasa mulianga ka
kumangngana ka otte.



Rom 10:9,10
Ba pangamologa a mangng ka pulimalaglage ke role roma, 
ngaroma one ngo turupote Iesus ka kaong roma, ka i ae 
Avolau kena ae one. Ba ngaroma nga longpatokona ngallo

nga long roma, Nutu ke pasigipage Iesus nga mateng, 
nae Nutu ke la ravunglele one. Ngaroma agau nga

lonapatokona ngallo nge i roma, Iesus ke mate bae Nutu
ke pasigipage nga mateng, nae Nutu ke la patonge agau

laeala ka agau a bainganame ke tupu nga raguna kurumea
lopatokona laeala ae i. Ba bole, ngaroma agau te nge

turupote Iesus ka kaong nga ragau ragureame roma, ka i
ae Avolau kena ae i, nae Nutu ke la ravunglelenge agau

laeala kurumea turungpotangana laeala.



Ion 3:16,17
“Iau ka role minmina kurumea, Nutu matengraumanangana
ka ragau re nga mogalo laekia e ngape ke bollau raumana. 
Minmina na i ke tunge Tuna a i a goe kena mana ae i, ta 

baina ragau ra loreapatokona te i sane ngeke sanrea, ava 
ngeke rave mauling e momo passavele. Iau ka role minmina

kurumea, Nutu ke sane baꞌe Tuna ta mogalo laekia ta 
kalingnanange ragau. Ke sa. Ke baꞌe Tuna ta baina i nge

ravulele rea ka Tuna matengana.
1 Ion 5:11-13

Ba turungpota laeala ae Nutu ke role minakai roma: Nutu
ke tunge mauli e momo passavele te ita, ba mauling laeala

ka puna nge Tuna. Agau e pagiu kala nge Nutu Tuna ka kana 
ka mauling. Agau e sane pagiu kala nge Nutu Tuna ka sana

kana mauling. Iau ka papaꞌe oru kokorai te miau ra
lomiaupatokona te Nutu Tuna giana ta baina miau nga

lomiaumatana roma, miau kaka rave 
mauling e momo passavele.

